
	Нэгэн тээрэмчин өөрийн бүх өв хөрөнгө болох тээрэм, илжиг, муураа гурван хүүдээ үлдээжээ.

	Ах дүү нар эцгийн үлдээсэн өвийг хувааж хамгийн том ах нь тээрмээ, дунд ах нь илжгээ тус тус авцгааж бага дүүдээ муураа өгчээ.

	Муур авсан дүү нь их л гутран:

	— Ингээд хоёр ах минь хамт амьдарцгаах юм бол гэдсээ тэжээцгээгээд л байж чадна. Харин би бол муураа алж идээд арьсаар нь бээлий оёж өмсөөд л турж үхэх болно доо, гэж ярьдаг байв.

	Муур нь эзнийхээ энэ үгийг сонсоод өчүүхэн ч гомдсонгүй.

	— Бүү гутар, эзэн минь! Харин тэгэхийнхээ оронд над нэг хоосон шуудай, бас бут дотуур явахад таарсан хос гутал олж өг. Би чинь тийм ч хэрэггүй хөрөнгө биш шүү. Та удахгүй өөрөө үзэх болно, гэж их л хашир догиор хэлжээ.

	Хүү муурынхаа үгийг үнэмшээгүй боловч түүний зальтай сэргэлэн байдлыг сайн мэдэх учир үнэндээ ч муур минь над тус болж юу магад вэ гэж бодоод хүссэн ёсоор нь шуудай, гутал олж өгчээ.

	Муур, эзнийхээ авчирсан гутлыг дадамгайгаар өмсөөд шуудайдаа шар лууван, байцай авч хийгээд түүнээ үүрэн молтогчин туулай их байдаг ойн зүг явжээ.

	Ойд ирээд, бэлтгэсэн зуушийг нь идэхээр ямар нэг гэнэн бага молтогчин туулай шуудайд орохыг хүлээн бутны ард нуугджээ.

	Муурын аз таарч, сайн тухтай хэвтэж амжаагүй байтал нь нэг тэнэг бага молтогчин туулай шуудайд нь гүйн оров. Муур үсрэн очиж шуудайныхаа амыг чанга гэгч нь боож авлаа. Олзтой антайдаа баярласан муур, вангийн ордонд очиж ванд бараалхуулахыг гуйв.

	Муурыг вангийн өргөөнд оруулахад тэр нь вангийн өмнө толгой мэхийн мэндлээд:

	— Их вантан минь! Манай эзэн Маркиз Карабас танд энэ молтогчин туулайг бэлэг болгон хүргүүлсэн юм гэхэд нь:

	— Бэлгийг чинь хүлээн авч маш их баярлалаа гэж эзэндээ хэлээрэй, гэж ван хариулжээ.

	Муур, вантай салах ёс гүйцэтгээд ордноос гарч оджээ.

	Дараа нэг өдөр нь шуудайтайгаа үүрэн улаан буудайн тариалангийн газар очиж өтгөн ургасан улаан буудайн дунд нуугдан хэвтэж байсаар хоёр ятуу барин авч ванд авчирч бэлэглэв. Ван бэлгийг нь сэтгэл ханамжтайгаар хүлээн авч муурыг сайнаар дайлахыг тушаажээ!

	Энэ мэтээр муур өөрийн эзэн Маркиз Карабасын нэрийн өмнөөс янз бүрийн ангаар хоёр гурван сарын турш ванд бэлэг барьжээ.

	Нэг удаа ван, хурмаст ертөнц дээр хамгийн гуа үзэсгэлэнт охиныхоо хамт голын эргээр сүйх тэргээр зугаалах гэж байгааг муур мэдээд эзэндээ ирж:

	— Миний зааж өгсөн газар очиж усанд орох хэрэгтэй. Бусад зүйлийг би өөрөө хийж гүйцэтгэнэ. Хэрэв миний үгэнд орвол та дэлхий дээр хамгийн жаргалтай хүн болно шүү! гэжээ.

	Муур нь чухам юу хийх гэж байгааг мэдээгүй боловч эзэн нь муурынхаа үгийг даган усанд орохоор явжээ.

	Хүүг яг усанд орж байхад эргийн дагуу ван өнгөрч явлаа.

	Вангийн ирэхийг хүлээж суусан муур сүйх тэргийг ойртож ирэхэд:

	— Тусалцгаагаарай! Та минь, тусалцгаагаарай! маркиз Карабас живж байна, гэж байдаг чадлаараа хашхирав.

	Ван хашхирах дууг сонсоод сүйхнээсээ шагайн харж өөрт нь ангуудаар бэлэг авчирч өгч байсан өнөө муур мөн болохыг таниад түргэн гүйн очиж маркиз Карабасад туслахыг зарц нартаа тушаав.

	Маркизыг уснаас гаргаж байх үед муур ванд очиж (Үнэнээр нь бол, муур өөрөө эзнийхээ хуучин муу хувцсыг нь том чулууны ард нуугаад) маркиз усанд орж байх үеэр хувцсыг хулгайч авчээ гэж хэлсэнд ван өөрийнхөө гоёлын хувцаснаас шилдэг сайныг маркиз Карабаст авчирч өгөхийг шадар хүмүүстээ тушаажээ.

	Маркиз, вангийн хувцсыг өмсөхөд ван түүнтэй эелдгээр ярилцан сүйхээр хамт зугаалахыг урив.

	Маркиз Карабас чийрэг, үзэсгэлэнтэй сайхан залуу байв. Ван хүний гоёлын хувцас өмсөөд улам ч сайхан эр болсон учир вангийн залуу охин үзсэн дороо хүүд дурлажээ.

	Ван тариалангийн хажуугаар өнгөрч явахдаа энэ чухам хэний тариалан болохыг мэдэхийг хүссэн тул бас л асуужээ.

	— Маркиз Карбасынх! гэж тариа хураагчид цөм нэг дуугаар хариулжээ.

	Ван бас л маркизын тариалангийн газрыг магтав. Муур цаг үргэлж сүйхний өмнө гүйж замд дайралдсан бүгддээ дээрхийн нэгэн адил хэлэхийг тушаасан учир ван, маркиз Карабасын баяныг гайхан барахгүй байв.

	Муур цааш гүйсээр нэгэн гоё шилтгээнд хүрч очжээ. Тэр шилтгээнд нэгэн маш баян мангас суудаг байв. Тэр мангас вангийн үзэж өнгөрсөн нуга тал, бүх баялгийн эзэн нь байжээ.

	Мангас янз бүрийн араатан амьтан болон хувирч чаддаг ид шидтэйг муур урьдаар сураглан мэджээ.

	Муур мангаст очиж мэхийн мэндлээд энэ сайхан орд харшийн дэргэдүүр явахдаа эзэн хүний нь амар мэндийг асуухгүйгээр өнгөрөн гарч чадсангүй гэжээ.

	Мангас өөрийн бүх чадах чинээгээр эелдэг зан гарган муурыг хүлээн авч хэсэг амраад явахыг урьжээ.

	— Би таныг янз бүрийн амьтан болж, жишээлбэл, арслан юм уу, аль эсвэл заан болон хувирч чаддаг гэж дуулсан юм. Тэр, үнэн юм уу? гэж муур асуухад,

	— Үнэн! Хэрэв чи үнэмшихгүй байвал харж бай. Би одоо арслан болон хувиръя, гээд мангас шалан дээр хөрвөөж том арслан болчхов.

	Аймшигт том арсланг өмнөө байхыг харсан муур үхтэлээ айсандаа болж хүнд гутлаа арай гэж чирсээр ус гоожих яндан өөд авиран дээвэр дээр гарчээ.

	Мангасыг дахин хүн болон хувирахад муур болгоомжтойгоор бууж ирээд үхтэлээ айснаа нуулгүй хүлээв. Мангас сүртэйгээр инээж суув.

	— Бас таныг хулгана, оготно гэх мэт хамгийн өчүүхэн бага амьтан болон хувирч чаддаг гэж дуулсан юм байна. Энэ бол яалаа ч гэсэн болох нөхцөлгүй гэж би боддог юм гэж муурын хэлэхэд, мангас:

	— Болшгүй зүйл? Тэгвэл харж бай, гээд тэр дороо л хулгана болон хувирч шалан дээгүүр гүйв.

	Муур ч хулганыг үзмэгцээ үсрэн барьж аваад идчихжээ.

	Энэ үеэр шилтгээний дэргэд ван хүрэлцэн ирээд тэр гоё орд харшийг үзэхийг хүсжээ.

	Гүүрэн дээр морьд, тэрэгний гарч ирсэн чимээг сонсоод муур гүйн гарч тосон

	— Маркиз Карабасын орд өргөөнд орж ирцгээнэ үү гэж урив. Тэхэд нь ван

	— Маркиз Карабас минь, энэ гоё шилтгээн бас танайх юм уу? Хүн болсоор би ийм сайхан орд харш үзээгүй юм байна. Хэрэв зөвшөөрвөл орцгооё, гэв.

	Маркиз вангийн охиныг сүйхнээс буухад нь туслаад түүнтэй хамт вангийн хойноос оров.

	Мангасын нөхдөө зочлохоор бэлтгэсэн янз бүрийн амтат зуушаар дүүрсэн их танхимд бүгдээрээ орцгоолоо. Мангасын зочид нь ван ордонд байгааг мэдээд орохоос айгаад тарцгаажээ.

	Маркизын баялаг эзэмшлийг үзсэн ван тав дахь хундага архиа балгаад

	— Маркиз та миний охинтой гэрлэхийг хүсэж байгаа юм биш биз, гэж хүүгээс асуужээ.

	Маркиз дуртай зөвшөөрч тэр өдөртөө вангийн охинтой гэрлэж хуримаа хийжээ.

	Энэ үеэс эхлэн муур их л хүндтэй, ямбатай болсон бөгөөд хааяа зугаагаа гаргахын тулд хулгана агнахаас биш, тэр хулгануудын хойноос хөөцөлдөхөө больсон ажээ.

